
Oʻzbekiston Respublikasi
Oliy ta’lim, fan va innovatsiyalar vazirligi 
huzuridagi Oliy attestatsiya komissiyasi 

rayosatining
2023-yil 1-apreldagi 336/3-sonli qarori 

KIRISH SOʻZI

HURMATLI ANJUMAN ISHTIROKCHILARI, MEHMONLAR, HAMKASBLAR, AZIZ TALABALAR!

Sizlarni Toshkent menejment va iqtisodiyot instituti tomonidan tashkil etilayotgan mazkur Respublika ilmiy-
amaliy anjumanida qutlashdan mamnunmiz.

Qadrli anjuman ishtirokchilari, bugun biz mamlakatimizda biznesni qoʻllab-quvvatlash va iqtisodiyotni 
raqamlashtirish masalalari boʻyicha amalga oshirilayotgan ishlar, mavjud muammolar va ularni bartaraf etish 
yoʻllari, hamda bu yoʻnalishdagi xorijiy tajribalarni muhokama qilish uchun toʻplandik.

Habaringiz bor, Prezidentimiz tomonidan 2024-yilni Oʻzbekistonda “Yoshlar va biznesni qoʻllab-quvvatlash 
yili”, deb eʼlon qilinganida, inson qadrini ulugʻlash va aholimiz manfaatlarini taʼminlash uchun kuchli iqtisodiyot 
barpo etish asosiy vazifalarimizdan biri ekanligi taʼkidlangan edi.

Shunga koʻra, joriy yilda iqtisodiyotimizga xorijiy investitsiyalarni jalb etishga, tadbirkorlik va xususiy mulk 
uchun keng imkoniyatlar yaratishga, ilm-fan, innovatsiya, IT kabi sohalarni, “yashil” va raqamli texnologiyalarni 
rivojlantirishga alohida eʼtibor qaratilmoqda.

Chunki, barqaror va kuchli iqtisodiyot nafaqat iqtisodiyot subyektlari uchun, balki jamiyatimizning kelajagi 
va farovonligi uchun ham juda katta ahamiyatga ega.

Hozirgi kunda, bizning jamiyatimiz - raqamli transformatsiya davriga qadam qoʻydi. Raqamlashtirish 
jarayoni - biznes jarayonlaridan tortib, davlat xizmatlariga qadar koʻplab sohalarni qamrab olmoqda.

Albatta bunday oʻzgarishlar, texnologik taraqqiyotga hamohang ravishda, qoʻshimcha imkoniyatlarni 
ochishga va rivojlanishning yangi strategiyalarini ishlab chiqishga keng imkoniyatlar yaratmoqda.

Lekin shu bilan bir qatorda, iqtisodiyotni raqamlashtirish va bunday sharoitda biznesni rivojlantirish 
jarayonlarida, oʻziga xos muammolar va turli savollar ham yuzaga kelmoqda.

Bunday masalalarni oʻrganib, uning yechimlarini topish uchun Toshkent menejment va iqtisodiyot 
institutining professor-oʻqituvchilari tomonidan ham turli ilmiy tadqiqotlarni olib borish yoʻlga qoʻyilgan. Ularning 
tadqiqotlari natijalaridan - oʻquv jarayonlarida, taʼlim sifatini oshirish maqsadlarida, keng foydalaniladi.

Bu oʻz navbatida, institutda menejment, iqtisodiyot va axborot texnologiyalari sohalarida tayyorlanadigan 
malakali mutaxassislarning nafaqat nazariy bilimlarini, balki amaliy koʻnikmalarini ham oshirishga hizmat qiladi.

Bundan tashqari, institutda innovatsion dasturlar va loyihalar orqali talabalarni yangi texnologiyalar bilan 
tanishtirish, ularda raqamli iqtisodiyot va global biznes muhitida raqobatbardosh boʻlish uchun zarur boʻlgan 
koʻnikmalarni shakllantirishga yordam beradi. 

Bugungi anjumanda, biz raqamlashtirish va biznesni rivojlantirish jarayonlarida uchraydigan muammolarni 
chuqur oʻrganishni va ilmiy asoslangan yechimlarni izlashni oʻz oldimizga maqsad qilib qoʻyganmiz.

Shu bilan birga, asosiy anjuman va shoʻba yigʻilishlarida mazkur masalalar boʻyicha xorijiy tajribalarni ham 
tahlil qilish orqali, biz qanday yechimlar topishimiz mumkinligini muhokama qilamiz. 

Bugun sizlarning eʼtiboringizga taqdim etiladigan taqdimotlar va fikrlar - bizni zamonaviy iqtisodiyotning 
yangi talablariga mos keladigan biznes modellarni yaratishga ilhomlantiradi.

Maqsadimiz – bu kabi ilmiy-amaliy uchrashuvlar orqali ilm ahlini va biznes vakillarini bir joyda jamlab, biznesni 
qoʻllab-quvvatlash mexanizmlarini hamda iqtisodiyotni raqamlashtirish  jarayonlarini yanada takomillashtirish 
boʻyicha asoslangan takliflar va amaliy tavsiyalarni ishlab chiqishga imkoniyatlar yaratishdan iboratdir.

Biz bu jarayonda, oʻz tajribamizni almashish va birgalikda muammolarni hal qilish uchun yangi gʻoyalarni 
kashf etishni maqsad qilamiz.

Umid qilamanki, anjumanimiz samarali va foydali boʻladi. 
Har biringizning ishtirokingiz va hissangiz bu jarayonda juda muhim. 
Keling, birgalikda yangiliklarga ochiq boʻlib, innovatsion yechimlarni izlaylik!
Bugungi anjuman ishiga va unda ishtirok etayotgan barcha ishtirokchilarning ilmiy-ijodiy faoliyatlariga ulkan 

muvaffaqiyatlar tilaymiz!

Axmedov Xojiakbarxon Dilshatovich,
Toshkent menejment va iqtisodiyot instituti rektori, i.f.n., dotsent

Annotatsiya: Postpandemiya davri mehmonxona ovqatlantirish xizmatlariga yangicha qarashni taqozo etmoqda. Ushbu 
maqolada pandemiyadan keyingi sharoitda mehmonxonalarda ovqatlantirish xizmatlarini tashkil etishning iqtisodiy sama-
radorligi va moslashuvchan strategiyalari tahlil qilinadi. Raqamli texnologiyalarni joriy etish, ekologik barqarorlik, indi-
vidual xizmat ko‘rsatish, menyuni optimallashtirish, resurslar boshqaruvi va xizmat sifati kabi omillar asosida zamonaviy 
yondashuvlar yoritilgan. Shuningdek, muammolar va ularning yechimlari, xodimlar malakasi, ta’minot zanjiri va mijoz 
ehtiyojlariga moslashuvchanlik asosiy tahlil yo‘nalishlaridan biridir.

Kalit soʻzlar: postpandemiya, mehmonxona ovqatlantirish xizmati, iqtisodiy samaradorlik, moslashuvchan strategiyalar, 
raqamli transformatsiya, xizmat sifati.
Abstract: The post-pandemic era demands a new approach to hotel catering services. This article analyzes the economic 
efficiency and adaptive strategies for organizing food services in hotels after the pandemic. It highlights modern approaches 
such as the implementation of digital technologies, ecological sustainability, personalized service, menu optimization, and 
resource management. The article also discusses current challenges and their solutions, including staff qualification, 
supply chain disruptions, and customer-centered flexibility.

Key words: post-pandemic, hotel catering, economic efficiency, adaptive strategies, digital transformation, service quality.
Аннотация: Постпандемийный период требует переосмысления подходов к организации питания в гостиницах. В 
статье рассматривается экономическая эффективность и адаптивные стратегии в сфере гостиничного питания 
в условиях после пандемии. Раскрываются современные подходы, включая внедрение цифровых технологий, 
экологическую устойчивость, персонализированное обслуживание, оптимизацию меню и управление ресурсами. 
Также проанализированы существующие проблемы и пути их решения, вопросы квалификации персонала, логи-
стические цепочки и гибкость в удовлетворении потребностей клиентов.

Ключевые слова: постпандемия, гостиничное питание, экономическая эффективность, адаптивные стратегии, 
цифровизация, качество обслуживания.

So‘nggi yillarda global miqyosda yuzaga kelgan COVID-19 pandemiyasi turizm va mehmonxona 
sanoatining barcha jabhalarida, xususan, ovqatlantirish xizmatlari tizimida ham jiddiy o‘zgarishlarga sabab 
bo‘ldi. Pandemiya davrida joriy etilgan qat’iy sanitariya va ijtimoiy masofa cheklovlari mehmonxonalardagi ovqat 
yetkazib berish, bufetlar va restoranlar faoliyatini to‘xtatishga yoki keskin qayta tashkil etishga majbur etdi. Bu 
holat ushbu xizmat yo‘nalishining an’anaviy ish uslublarini qayta ko‘rib chiqishni, iqtisodiy jihatdan barqaror va 
shu bilan birga moslashuvchan strategiyalarni ishlab chiqishni taqozo etdi.

Postpandemiya davrida mehmonxona biznesining tiklanishida ovqatlantirish xizmatlarining iqtisodiy 
samaradorligini oshirish asosiy omillardan biri sifatida qaralmoqda. Mehmonlar xavfsizligi, xizmat sifati va 
operatsion xarajatlarni optimallashtirish kabi ustuvor vazifalar mehmonxona restoranlarining yangi tizim 
asosida qayta tashkil etilishini talab qilmoqda. Shu nuqtayi nazardan, zamonaviy texnologiyalarni joriy etish, 

ekologik barqarorlikni ta’minlash, iste’molchi xatti-harakatlariga mos menyu modifikatsiyasi va personalni qayta 
tayyorlash kabi choralar iqtisodiy va xizmat ko‘rsatish jihatidan yuqori samaradorlikni ta’minlovchi strategik 
yondashuvlar sifatida e’tirof etiladi.

Pandemiya insoniyat hayotining turli sohalarida tub o‘zgarishlarga sabab bo‘lgan bo‘lsa, mehmonxona 
xizmatlari ayniqsa ovqatlantirish yo‘nalishi bunga eng katta ta’sirni boshdan kechirgan segmentlardan biri 
bo‘ldi. Postpandemiya davrida ushbu sohani tiklash, iqtisodiy jihatdan barqaror va xizmat ko‘rsatish sifatiga ega 
tizimlarni shakllantirish dolzarb masalaga aylandi. Bugungi kunda mehmonxona restoranlarida ovqatlantirish 
xizmatlarini tashkil etish nafaqat gastronomik ehtiyojni qondirish, balki xavfsizlik, operatsion tejamkorlik va 
moslashuvchanlik mezonlariga javob berishi kerak.

Pandemiya davridagi asosiy muammolardan biri bo‘lgan ijtimoiy masofa va gigiyena talablarining qat’iyligi 
ovqatlanish xizmatlarida xizmat ko‘rsatish shakllarini keskin o‘zgartirdi. An’anaviy ochiq bufetlar, ochiq joylardagi 
to‘plangan xizmatlar o‘rnini individual xizmatlar, kontakt bo‘lmagan yetkazib berish (contactless delivery), 
raqamli buyurtma tizimlari va oldindan tayyorlangan menyular egalladi. Bu esa texnologik moslashuvni talab 
qildi va aksariyat kichik va o‘rta mehmonxonalar uchun jiddiy moliyaviy bosimga sabab bo‘ldi.

Hozirgi holatda, mehmonxona ovqatlantirish xizmatlari uch asosiy yo‘nalishda rivojlanmoqda: birinchisi 
– raqamli transformatsiya, ikkinchisi – ekologik barqarorlikka asoslangan yondashuvlar, uchinchisi – mijozga 
yo‘naltirilgan servis modelining shakllanishi. Birinchi yo‘nalishda, mobil ilovalar orqali buyurtma qilish, QR-kod 
orqali menyuni ko‘rish, onlayn to‘lov tizimlari joriy etilgan. Bu xizmatlar nafaqat xavfsizlikni ta’minlaydi, balki 
xizmat ko‘rsatish tezligini oshiradi va insoniy omil bilan bog‘liq xatoliklarni kamaytiradi. Biroq, bu tizimlar 
zamonaviy infratuzilma va raqamli savodxonlikni talab qiladi, bu esa ko‘plab mehmonxonalar uchun hali 
muammo bo‘lib qolmoqda.

Ikkinchi yo‘nalish, ya’ni ekologik barqarorlikka asoslangan ovqatlanish xizmatlari, mahalliy mahsulotlardan 
foydalanish, oziq-ovqat chiqindilarini kamaytirish, biologik parchalanadigan qadoqlardan foydalanish kabi 
choralarga asoslangan. Bu yondashuv nafaqat ekologik xavfsizlikni oshiradi, balki xarajatlarni ham qisqartiradi, 
chunki mahalliy yetkazib beruvchilar bilan ishlash logistika xarajatlarini kamaytiradi. Shu bilan birga, mehmonlar 
orasida ekologik ongli iste’molchilar soni oshayotgani, bu kabi yondashuvlarni tijorat nuqtayi nazaridan ham 
manfaatli qiladi.

Uchinchi yo‘nalish esa mijozga yo‘naltirilgan servis modelidir. Bu modelga ko‘ra, mehmonning individual 
ehtiyojlari, allergik holatlari, diniy yoki madaniy ovqatlanish cheklovlari inobatga olinadi. Personal tayyorlangan 
menyular, individual xizmat ko‘rsatish, yetkazib berishning mos vaqtlarini tanlash imkoniyati bu yondashuvni 
samarali qiladi. Bunday servis darajasiga erishish esa xodimlarning doimiy malakasini oshirish, xizmatlar 
monitoringini yuritish va mehmon fikr-mulohazalarini real vaqtda tahlil qilish vositalarining mavjud bo‘lishiga 
bog‘liq.

Shuningdek, postpandemiya davrida ovqatlantirish xizmatlari iqtisodiy jihatdan tejamkor va moliyaviy 
samarador bo‘lishi zarurligi ham kun tartibiga chiqdi. Ayniqsa mehmonxonalar daromadining muhim qismini 
tashkil etuvchi restoran va ovqatlanish xizmatlarining moliyaviy natijalari endi batafsil monitoring ostida olib 
boriladi. Shu sababli, menyuni optimallashtirish, yuqori rentabellikka ega mahsulotlarga urg‘u berish, omborxona 
boshqaruvini avtomatlashtirish kabi choralarning joriy etilishi muhim ahamiyat kasb etmoqda (1-rasm).

1-rasm. Postpandemiya davrida mehmonlar uchun mehmonxona ovqatlanish xizmatlarining afzalliklari1.

1  https://www.frontiersin.org/articles/10.3389/frsrv.2022.862099/full

Yuqoridagi grafik postpandemiya davrida mehmonlarning mehmonxona ovqatlanish xizmatlariga bo‘lgan 
munosabati va ularning afzallik beruvchi jihatlarini foizlik ko‘rsatkichlar asosida aks ettiradi. Grafikda to‘rtta 
asosiy mezon ko‘rib chiqilgan: ovqatlanish xizmati mavjudligi, raqamli menyu va kontakt bo‘lmagan to‘lov, 
ekologik toza taomlarga tayyorlik hamda ovqat yetkazib berish xizmatlarining mavjudligi.

Eng yuqori ko‘rsatkich – 73% – mehmonxonada ovqatlanish xizmati mavjud bo‘lsa, mehmonlarning qolish 
ehtimoli oshishini bildirgan. Bu, ovqatlanish xizmatining mehmonxona tanlashda muhim omilga aylanganini 
ko‘rsatadi. Undan keyingi o‘rinda 68% respondent raqamli menyu va kontakt bo‘lmagan to‘lov tizimlarini afzal 
ko‘rishini ta’kidlagan bo‘lib, bu pandemiyadan so‘ng xavfsizlik va gigiyena masalalari mehmonlar uchun ustuvor 
ahamiyatga ega bo‘lganini ko‘rsatadi.

Ekologik jihatdan toza va barqaror taomlarga tayyorlik darajasi 59% ni tashkil etgan. Bu ko‘rsatkich 
mehmonlar orasida sog‘lom ovqatlanish va ekologik ongli iste’molchilar soni oshib borayotganini anglatadi. 
So‘nggi ko‘rsatkich – 44% – ovqat yetkazib berish xizmatlari mehmonxona tanloviga ta’sir qilishi mumkinligini 
bildirgan. Bu xizmat turining ham dolzarbligi mavjud, lekin u boshqa omillarga nisbatan nisbatan pastroq 
baholangan.

Umuman olganda, grafikdan ko‘rinadiki, mehmonxona ovqatlanish xizmatlari endilikda nafaqat gastronomik 
ehtiyojlarni, balki xavfsizlik, texnologik qulaylik va ekologik qadriyatlarni ham hisobga olgan holda taklif etilishi 
zarur. Bu jihatlar mehmonlarning qaror qabul qilish jarayoniga bevosita ta’sir ko‘rsatadi va ushbu xizmatlarning 
iqtisodiy samaradorligini oshirishda muhim omil bo‘lib xizmat qiladi.

Postpandemiya davrida ba’zi muammolar saqlanib qolmoqda. Jumladan, xodimlar yetishmovchiligi, 
ayniqsa malakali oshpazlar va xizmat ko‘rsatish xodimlariga bo‘lgan talab oshgan. Buning sababi pandemiya 
davrida ko‘plab kadrlar sektorni tark etgani va boshqa yo‘nalishlarga o‘tgani bilan bog‘liq. Yana bir muhim 
muammo – bu mahsulotlar narxining o‘zgaruvchanligi, ta’minot zanjiridagi uzilishlar va importga bog‘liqlik. Bular 
iqtisodiy samaradorlikka salbiy ta’sir ko‘rsatmoqda.

Muammolar yechimi sifatida bir nechta chora-tadbirlar taklif etilmoqda. Birinchidan, mahalliy ta’minot 
zanjirlarini mustahkamlash va importdan maksimal darajada voz kechish orqali barqarorlikni ta’minlash mumkin. 
Ikkinchidan, mehmonxona restoranlari uchun maxsus subsidiyalar va soliq yengilliklarini joriy etish orqali 
ularning moliyaviy yukini kamaytirish zarur. Uchinchidan, mehmonxona sohasida bandlikni tiklash maqsadida 
qisqa muddatli professional tayyorgarlik dasturlarini yo‘lga qo‘yish lozim.

Shuningdek, ovqatlantirish xizmatlarini boshqarishda analitik yondashuvdan foydalanish, ya’ni mijozlar 
xatti-harakatlarini, talab tebranishlarini va narx sezgirligini tahlil qilish orqali menyu siyosatini moslashtirish 
mumkin. Raqamli texnologiyalar orqali real vaqtda savdo va xarajatlar monitoringi yuritilishi, operatsion 
samaradorlikni oshirishga xizmat qiladi. Bu esa, o‘z navbatida, mehmonxonaning umumiy daromadiga ijobiy 
ta’sir ko‘rsatadi.

Shu bilan birga, mehmonxona restoranlarining bozor talabi bilan moslashuvchan ishlashi, ya’ni seshanba 
kuni kam mehmon bo‘lsa, menyuni qisqartirish, dam olish kunlari esa kengaytirish, yetkazib berish xizmatini 
haftaning faqat ma’lum kunlarida yo‘lga qo‘yish kabi strategiyalar orqali operatsion xarajatlar samarali 
boshqarilishi mumkin.

Xulosa qilib aytganda, Postpandemiya davrida mehmonxonalarda ovqatlantirish xizmatlarini samarali 
tashkil etish dolzarb strategik vazifaga aylandi. Mazkur soha faqatgina oziq-ovqat bilan ta’minlash emas, balki 
mijoz xavfsizligini, xizmat ko‘rsatish madaniyatini, iqtisodiy tejamkorlikni va raqamli transformatsiyani o‘zida 
mujassam etgan kompleks tizim sifatida qayta shakllanmoqda. Mavjud muammolar, jumladan, xodimlar 
tanqisligi, mahsulot narxlarining o‘zgaruvchanligi va texnologik infratuzilma yetishmovchiligi sektor oldida turli 
sinovlarni yuzaga keltirmoqda. Shu sababli, sohaga integratsiyalashgan yondashuv zarur. 

Mahalliy ishlab chiqaruvchilar bilan yaqin hamkorlik, raqamli yechimlarning bosqichma-bosqich joriy 
etilishi, iste’molchilarning xatti-harakatlarini tahlil qilish asosida menyu va xizmat strategiyasini shakllantirish 
bu yo‘nalishda ijobiy samara beradi. Bundan tashqari, xodimlar malakasini oshirish va qisqa muddatli kasbiy 
tayyorgarlik dasturlarini kengaytirish, davlat tomonidan moliyaviy qo‘llab-quvvatlash mexanizmlarini joriy etish, 
ekologik va sog‘liqni saqlash standartlariga mos keluvchi xizmat tizimini yaratish orqali sohaga barqarorlik va 
raqobatbardoshlikni ta’minlash mumkin. Mehnat samaradorligi va mijoz qoniqishini oshirishga qaratilgan bu 
kabi kompleks yondashuvlar mehmonxona ovqatlantirish tizimining kelgusi rivoji uchun asosiy yo‘nalish bo‘lib 
xizmat qiladi.

